
Sidang jemaah yang dirahmati Allah,

Bertakwalah kepada Allah SWT dengan melaksanakan segala perintah-
Nya dan menjauhi segala larangan-Nya. Khutbah pada hari ini bertajuk
“Tubuh Sihat, Hidup Berkat”.

Sidang Jemaah yang dirahmati Allah,

Kita bersyukur kepada Allah SWT kerana kita terpilih untuk melaksanakan
solat Jumaat pada hari ini. Ketahuilah bahawa terdapat ramai lagi umat
Islam yang bercita-cita untuk melaksanakan Solat Jumaat dan jemaah di
masjid, namun kerana adanya Perintah Kawalan Pergerakan Bersyarat
(PKPB) yang telah ditetapkan oleh kerajaan, maka kita terpaksa

melaksanakan solat dalam beberapa garis panduan dan ketetapan.

Islam bukan semata-mata agama yang merangkumi aspek peribadatan
semata-mata, bahkan Islam merupakan satu cara hidup lengkap kehidupan
manusia termasuk kerohanian, ekonomi, politik, sosial, kesenian,
ketenteraan dan tidak terkecuali sukan. Allah SWT Maha Tahu akan
keadaan kita sebagai hamba-Nya. Kerana itu, Allah SWT menyatakan
bahawa Islam sahajalah satu-satunya cara hidup yang baik dan diredhai-
Nya. Allah SWT berfirman:

Maksudnya: “Sesungguhnya agama (yang benar dan diredhai) di sisi Allah

ialah Islam...” (Surah ali Imran ayat 19)

Sidang Jemaah yang dirahmati Allah,

Islam menuntut umatnya untuk memiliki tubuh badan yang sihat supaya
dapat melaksanakan tugas sebagai khalifah di bumi Allah, melaksanakan
syiar Islam, mentaati perintah-Nya dan menjauhi larangan-Nya secara
berterusan. Apabila seseorang Muslim itu sihat, dia mempunyai kekuatan

dan kemampuan, tubuh yang cergas, serta fikiran yang cerdas untuk

melaksanakan apa-apa sahaja kewajipan dan tanggungjawab yang telah

dipikulnya.

Namun harus diingat, hendak bersukan, biarlah kita menuruti garis
panduan yang telah ditetapkan oleh Islam. Jangan kerana terlalu mengikut
arus kemodenan, kita meninggalkan nilai-nilai Islam. Rasulullah SAW telah
menyatakan tentang kelebihan memiliki tubuh yang sihat dan kuat

sepertimana dalam sebuah hadis;

o)‘e -’ é s e ﬁo/ /e 2 e}o/

Mafhumnya: “Orang Mukmin yang kuat lebih baik dan lebih dikasihi oleh
Allah SWT daripada Mukmin yang lemah” (Hadis riwayat Muslim)

Rasulullah SAW juga dalam beberapa hadis lain menekankan tentang
kelebihan untuk belajar berenang, memanah dan menunggang kuda. Maka
sebagai umat Islam, jika kita berkemampuan, berusahalah untuk
mempelajari ketiga-tiga sukan ini kerana ia mempunyai kelebihan yang

tersendiri.

Sidang Jemaah yang dirahmati Allah,

Secara dasarnya, kita memahami bahawa memiliki tubuh badan yang sihat
merupakan suatu tuntutan dan sunnah dalam Islam. Apa jua tindakan kita,
jika dilaksanakan mengikut kaedah dan cara yang betul, maka ia akan
mendatangkan keberkatan dan kebaikan kepada kita. Jika sebaliknya, pasti
ia hanya mendatangkan kemurkaan Allah SWT. Dalam kita melaksanakan
sebarang aktiviti sukan, beberapa perkara perlu kita beri perhatian yang

serius, antaranya;

I. Memastikan niat yang betul,
ii.  Memakai pakaian yang menutup aurat,
lii.  Menjauhi pergaulan bebas antara lelaki dan perempuan,
Iv. Bersukan mengikut kadar kemampuan dari segi ekonomi dan fizikal,
v. Menjauhi perkara yang boleh mengancam keselamatan diri sendiri

dan orang lain.

Dalam mendepani pandemik Covid-19 ini juga, kita terlebih lagi perlu
menjaga kesihatan diri dengan mengamalkan langkah-langkah
pencegahan dan kawalan kendiri dengan lebih teliti. Seiring dengan itu
juga, sama-samalah kita semua bertaubat dan bermunajat kepada Allah
SWT agar Allah SWT mengangkat segera wabak ini. Laksanakanlah
aktiviti-aktiviti sukan mengikut etika yang telah digariskan oleh Islam.
Jadilah Muslim yang kuat dan cergas. Ingatlah bahawa Muslim yang kuat
itu sangat disukai oleh Allah SWT. Namun harus diingat, bersukan biarlah

menurut syariat, agar hidup kita menjadi berkat.

Firman Allah SWT:

/".//’/9/}}}7///{: /}/?{ ///,&,//

Maksudnya: “Dan sesiapa yang berpaling ingkar dari ingatan dan
petunjuk-Ku, maka sesungguhnya adalah baginya kehidupan yang sempit,
dan Kami akan himpunkan dia pada Hari Kiamat dalam keadaan buta”.
(Surah Taha ayat 124)

